
Dell’AneideCanto i.








29.




E comme frate, ch’era de Giunone,
Sapea de chella li penziere ardite:
Chiamma li viente, e co no scoppolone
Dice, ah frabutte, e tanto presumite?
E senz’ordene mio sto sbarione
Co sto fracasso ’n casa mia facite,
Sconquassanno lo munno? eilà ssi diente
Ve le scarrupo mò co sto tridente.




30.




Ve voglio affè: mà lassame vasciare
St’onne ’ncherebizzate, e pò farrimmo
Meglio li cunte: e comme ammatonatare
Saccio li presentuse vedarrimmo.
Sta ’ngioriata ve potrà vastare
Pe caparro pe mò: po agghiustarrimmo
L’autre partite: priesto spoglia ’mpise,
Squagliate mò da ccà, che siate accise.




31.




E a nomme mio portate, st’ammasciata
A chillo vuostro Re senza pedale;
Ca tutta è regno mio st’acqua salata:
Isso che nc’entra? bello bestiale!
Isso è Re de na grotta scarropata,
Casa degna de vui brutte anemale;
A chille caravuotte, e pretecaglie
Che faccia lo bravazzo a vui canaglie.




32.




Pò co no zinno comme jelatina
Quagliaje l’onne, e le nuvole affuffaro:
Ogne Tretone, e ogne Dea marina
Pe soccurzo d’Anea se nce sbracciaro:
E de vascielle chiù de na decina
Da le seccagne, e scuoglie scatenaro:
Nettunno apre la via co lo tredente,
E le dà co no cauce la corrente.



At-

